
   Тăван Çĕршыв

   Илле Тукташ | Сăвă

   Çурхи кунсем вăраннă чух,

Хаваслă кун шăраннă чух

Чун савăнать, чĕрем сикет,

Çĕршыв çинчен юрлас килет.

Тăван Çĕршыв, Тăван Çĕршыв!

Асран кайми юратнă Çĕршыв!



Тăван уй-хир тумланнă чух,

Тырри-пулли хумханнă чух

Чун савăнать, чĕрем сикет,

Татах та аван ĕçлес килет.

Тăван Çĕршыв, Тăван Çĕршыв!

Никам çĕнми мухтавлă Çĕршыв!



Тăвансемпе пĕрлешнĕ чух,

Тулли черкке çĕкленĕ чух

Чун савăнать, чĕре сикет,

Пĕрле ĕçсе-çиес килет.

Тăван Çĕршыв, Тăван Çĕршыв!

Асран кайми юратнă Çĕршыв!



Хитре хĕрсем юрланă чух,

Маттур яшсем ташланă чух

Чун савăнать, чĕре сикет,

Татах та маттур пулас килет.

Тăван Çĕршыв, Тăван Çĕршыв!

Мухтав сана, юратнă Çĕршыв!



Ват стариксем юрланă чух,

Тулли кĕреке кĕрленĕ чух

Чун савăнать, чĕре сикет,

Татах та нумай пурнас килет.

Тăван Çĕршыв, Тăван Çĕршыв!

Тавах сана, мухтавлă Çĕршыв!



Тăван Çĕршыв мухтавĕпе

Юратнă халăх чапĕпе,

Ай ĕçер-и, ай çиер-и,

Виличчен пĕрле, ай, пурнар-и...

Тăван Çĕршыв, Тăван Çĕршыв!

Никам çĕнейми мухтавлă Çĕршыв!

  